
క. ఆ వాచాలిని సంకే

తావాసమ్మునకు రమ్మటని ప్రార్థింపం

గా వలచి మనసు మెత్తని

దై వాని మనో౽భిలాష లమరన్ దీర్చెన్. 33



క. అదిమొదలు సుదతి మదమును

బొదలఁగఁ దుదిలేని మోహముల కాస్పదమౌ

మదిని ముదంబులు గుదిఁగొన

మదనప్రదరప్రభిన్నమర్మస్థలయై. 34



చ. చవిగొని జారవీరవరసంగమసంగ్రహణక్రియామహో

త్సవపరిణద్ధశుద్ధఘనతద్ధితబుద్ధిని సంచరింప న

య్యువిదకు నొక్క పుత్రుఁడు సముద్భవ మొందె మఱంతనైనఁ బ

ల్లవసురతం బసహ్యతఁ దలంపక యెప్పటియట్ల సల్పఁగన్. 35



ఉ. “సొంపులునింపు చిత్తరువుఁ జూడఁగవచ్చితి" మంచు వేడ్క మో

హంపువయస్సు డిచ్చటకునై పఱతేఱె" నటంచు, “మీదె? యీ

సంపద లుల్లసిల్లు ఘనసద్మ" మటంచును దానికోసమై

గుంపులుగూడి వీటి విటకోటులు వత్తురు బోఁటియింటికిన్. 36



క. ఈలాగు జారకోటికి

మేలౌ నభిమతముఁ దీర్చి మెలఁగుచు నుండే

కాలమున నొక్క నాఁ డొక

జాలుండను విటునిఁ బిల్చి సంధ్యావేళన్. 37



తే. పురము వెల్వడి కాళికాపుణ్యభవన

సీమ సంకేత; మట కీవు చేరు మనుచుఁ

జెప్పి వాచాలి పతిలేని చొప్పుఁ జూచి

పుత్రు నిద్దురఁబుచ్చి తాఁ బోయె నటకు. 38

		 ఈ పేజీలో చివరి మార్పు 2 జూన్ 2020న 09:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

